
Abstrak — Kajian ini bertujuan meneliti perbezaan tahap
mindfulness, daya tahan, iklim organisasi sekolah,
kesejahteraan psikologi dan niat pusing ganti guru
berdasarkan faktor demografi dalam konteks pendidikan di
Malaysia di era kecerdasan buatan (Artificial Intelligence, Al)
dan pendigitalan pendidikan. Kajian menggunakan reka
bentuk kuantitatif dengan pendekatan deskriptif bagi mengenal
pasti pola umum perbezaan antara konstruk kajian. Lima
faktor demografi yang dikaji ialah jenis sekolah, jantina,
pengalaman mengajar, lokasi sekolah dan status perkahwinan.
Sampel kajian melibatkan 479 orang guru sekolah rendah dan
menengah dari seluruh Malaysia menggunakan kaedah
pensampelan rawak  berstrata. Data  dikumpulkan
menggunakan Mindful Attention Awareness Scale (MAAS), Brief
Resilience Scale (BRS), Organizational Climate Description
Questionnaire (OCDQ), Ryff’s Psychological Well-Being Scale
(PWB) dan Turnover Intention Scale (TIS-15). Dapatan kajian
menunjukkan bahawa guru sekolah rendah mempunyai tahap
mindfulness (M = 3.78), daya tahan (M = 4.06), iklim organisasi
sekolah (M = 4.00) dan kesejahteraan psikologi (M = 4.08) yang
lebih tinggi berbanding guru sekolah menengah. Sebaliknya,
guru sekolah menengah menunjukkan tahap niat pusing ganti
yang lebih tinggi (M 2.34). Faktor jantina pula tidak
menunjukkan perbezaan yang ketara antara konstruk kajian.
Dari aspek pengalaman mengajar, guru berpengalaman lebih
20 tahun menunjukkan tahap mindfulness (M = 3.87) dan
kesejahteraan psikologi (M = 4.08) yang lebih tinggi serta niat
pusing ganti yang lebih rendah (M = 2.06). Guru luar bandar
turut menunjukkan kesejahteraan psikologi yang lebih baik (M
= 4.08) berbanding guru bandar, manakala guru berkahwin
mencatatkan tahap daya tahan (M = 4.03) dan kesejahteraan
psikologi (M = 4.03) yang lebih tinggi berbanding guru bujang.
Secara keseluruhannya, faktor individu dan persekitaran
organisasi mempengaruhi kesejahteraan psikologi guru yang
seterusnya menentukan niat pusing ganti dalam mendepani
cabaran pendidikan era Al dan pendigitalan. Intervensi yang
lebih  bersasar perlu dirancang bagi meningkatkan
kesejahteraan dan mengekalkan tenaga pengajar dalam sistem
pendidikan negara.

Kata Kunci — Mindfulness, Daya Tahan, Iklim Organisasi
Sekolah, Kesejahteraan Psikologi, Niat Pusing Ganti, Guru.

L. PENGENALAN

Transformasi pendidikan dalam era kecerdasan buatan
(Artificial Intelligence, Al) dan pendigitalan telah mengubah
landskap profesion perguruan secara signifikan. Guru bukan
sahaja perlu menyesuaikan diri dengan penggunaan

teknologi digital dan aplikasi Al dalam pengajaran, malah
turut berdepan peningkatan tekanan kerja dan tuntutan
profesional yang lebih kompleks. Dalam konteks ini, isu niat
pusing ganti guru semakin mendapat perhatian kerana
kecenderungan guru meninggalkan profesion boleh
menjejaskan kestabilan sistem pendidikan, kesinambungan
pembelajaran murid dan keberkesanan organisasi sekolah
(Carver-Thomas & Darling-Hammond, 2017; Nguyen,
2020). Fenomena ini turut berlaku di Malaysia dengan
laporan berkaitan kekurangan guru dan peningkatan
permohonan persaraan awal dalam kalangan guru (KPM,
2023; Muhammad Yusri, 2024), sekali gus menunjukkan
bahawa isu ini merupakan cabaran penting dalam era
pendidikan digital masa kini.

Kajian terdahulu menunjukkan bahawa niat pusing ganti
guru dipengaruhi oleh pelbagai faktor seperti beban tugas,
tekanan emosi, hubungan organisasi dan tuntutan
penggunaan teknologi dalam pendidikan (Zikry, 2025;
Azrul, 2022; Lim, 2024; Singon, 2025; KPM, 2025). Walau
bagaimanapun, tidak semua guru yang berdepan tekanan
tersebut memilih untuk meninggalkan  profesion,
menunjukkan kewujudan faktor pelindung yang membantu
mengekalkan kesejahteraan dan komitmen terhadap kerjaya.
Dalam kerangka psikologi positif, mindfulness dan daya
tahan dikenal pasti sebagai sumber dalaman yang penting,
manakala iklim organisasi sekolah bertindak sebagai sumber
luaran yang mempengaruhi kesejahteraan psikologi guru
(Reb et al., 2017; Abu Bakar et al., 2020; Li, 2020; Skaalvik
& Skaalvik, 2018; Meng & Wang, 2018). Kesejahteraan
psikologi pula merujuk kepada keupayaan individu
berfungsi secara optimum dari aspek emosi, sosial dan
kendiri dalam menghadapi cabaran profesion (Ryff, 1989).

Walaupun hubungan antara faktor psikologi dan
organisasi terhadap niat pusing ganti guru telah banyak
dibincangkan (Choi & Tang, 2021; Skaalvik & Skaalvik,
2018), penelitian berkaitan variasi faktor demografi dalam
konteks pendidikan era Al dan pendigitalan masih terhad,
khususnya di Malaysia (Langove et al., 2017; Naeem et al.,
2020; Jiang et al., 2025). Faktor seperti jantina, pengalaman
mengajar, lokasi sekolah dan status perkahwinan berpotensi
mempengaruhi pengalaman guru terhadap perubahan digital
serta kesejahteraan psikologi mereka. Sehubungan itu, kajian
ini bertujuan menghuraikan tahap mindfulness, daya tahan,
iklim organisasi sekolah, kesejahteraan psikologi dan niat
pusing ganti guru di Malaysia berdasarkan faktor demografi.
Objektif khusus bagi kajian ini adalah seperti berikut:

1. Menganalisis perbezaan tahap mindfulness guru
berdasarkan jenis sekolah, jantina, pengalaman
mengajar dan status perkahwinan.

2. Menganalisis perbezaan tahap daya tahan guru
berdasarkan jenis sekolah, jantina, pengalaman
mengajar dan status perkahwinan.

3. Menganalisis perbezaan tahap iklim organisasi
sekolah berdasarkan jenis sekolah, jantina,
pengalaman mengajar dan status perkahwinan.

4. Menganalisis perbezaan tahap kesejahteraan
psikologi guru berdasarkan jenis sekolah, jantina,
pengalaman mengajar dan status perkahwinan.

5. Menganalisis perbezaan tahap niat pusing ganti
guru  berdasarkan  jenis  sekolah, jantina,
pengalaman mengajar dan status perkahwinan.

II. PERNYATAAN MASALAH

Walaupun transformasi  pendidikan digital dan
penggunaan kecerdasan buatan (AI) semakin berkembang
dalam sistem pendidikan, perbincangan berkaitan
kesejahteraan guru masih belum diberi perhatian secara
menyeluruh dalam konteks perubahan tersebut. Kebanyakan
inisiatif pendidikan digital lebih menumpukan kepada
keberkesanan teknologi terhadap pembelajaran murid,
sedangkan aspek psikologi dan pengalaman kerja guru dalam
menyesuaikan diri dengan perubahan teknologi masih
kurang diterokai secara empirikal. Dalam situasi semasa,
guru perlu berhadapan dengan peningkatan tuntutan kerja,
penggunaan pelbagai platform digital, perubahan kaedah
pengajaran serta tekanan untuk menyesuaikan diri dengan
teknologi baharu secara berterusan. Keadaan ini berpotensi
mempengaruhi  kesejahteraan  psikologi guru  dan
meningkatkan kecenderungan mereka untuk meninggalkan
profesion. Fenomena peningkatan permohonan persaraan
awal dan kekurangan guru di Malaysia turut menunjukkan
bahawa isu berkaitan tekanan profesion dan niat pusing ganti
semakin signifikan dalam sistem pendidikan negara (KPM,
2023; Muhammad Yusri, 2024). Namun demikian, faktor-
faktor yang mempengaruhi pengalaman psikologi guru
dalam era pendidikan digital masih belum difahami secara
jelas.

Kajian terdahulu banyak meneliti hubungan langsung
antara faktor organisasi, tekanan kerja dan niat pusing ganti
guru (Adnot et al., 2017; Sorensen et al., 2020), namun
penyelidikan yang mengintegrasikan elemen psikologi
positif seperti mindfulness dan daya tahan bersama faktor
organisasi sekolah masih terhad, khususnya dalam konteks
pendidikan di Malaysia. Selain itu, kebanyakan kajian
terdahulu lebih menumpukan kepada hubungan linear antara
konstruk tanpa memberi perhatian terhadap kemungkinan
wujudnya perbezaan pengalaman guru berdasarkan latar
demografi. Tahap penyesuaian guru terhadap perubahan
pendidikan digital tidak semestinya seragam kerana
dipengaruhi oleh faktor seperti jenis sekolah, jantina,
pengalaman mengajar, lokasi sekolah dan status
perkahwinan. Perbezaan latar belakang ini berpotensi
mempengaruhi tahap mindfulness, daya tahan, persepsi
terhadap iklim organisasi sekolah, kesejahteraan psikologi
dan kecenderungan niat pusing ganti guru. Namun begitu,
dapatan berkaitan variasi demografi tersebut masih jarang
diterokai dan kurang dihuraikan secara komprehensif dalam
literatur tempatan (Abd Karim et al., 2022).

Sehubungan itu, terdapat keperluan untuk menjalankan
kajian yang menghuraikan variasi faktor psikologi dan
organisasi guru berdasarkan latar demografi dalam konteks
pendidikan era Al dan pendigitalan. Penelitian ini penting
bagi menyediakan bukti empirikal yang lebih jelas tentang

profil kesejahteraan guru Malaysia serta mengenal pasti
kumpulan guru yang lebih terdedah kepada tekanan kerja
dan kecenderungan pusing ganti. Dapatan kajian diharapkan
dapat membantu Kementerian Pendidikan Malaysia
merancang strategi intervensi yang lebih bersasar bagi
memperkukuh kesejahteraan psikologi guru, meningkatkan
kesediaan menghadapi transformasi digital pendidikan dan
mengekalkan kelestarian profesion perguruan dalam jangka
panjang.

III. TINJAUAN LITERATUR

Tinjauan literatur bagi kajian ini meliputi niat pusing
ganti guru, kesejahteraan psikologi, iklim organisasi sekolah,
daya tahan dan juga mindfulness.

Niat Pusing Ganti Guru

Niat pusing ganti guru merujuk kepada kecenderungan
guru untuk meninggalkan profesion perguruan sama ada
melalui pertukaran sekolah, peralihan kerjaya atau persaraan
awal (Takase, 2010), dan diakui sebagai peramal kepada
pusing ganti sebenar (Yang et al., 2020). Dalam konteks
pendidikan, fenomena ini memberi implikasi besar terhadap
kestabilan organisasi sekolah, keberkesanan pengajaran serta
pencapaian murid (Adnot et al., 2017; Sorensen et al., 2020).
Sorotan literatur menunjukkan bahawa niat pusing ganti
lazimnya dipengaruhi oleh tekanan kerja, sokongan
organisasi dan faktor ekonomi, di mana tekanan kerja
meningkatkan kecenderungan guru meninggalkan profesion
(Résénen et al., 2020; Liu et al., 2012; Li et al., 2022; Grant
et al., 2019), manakala sokongan organisasi dan kepimpinan
sekolah  bertindak sebagai faktor pelindung yang
mengurangkan niat tersebut (Fu et al., 2022; Zhao et al.,
2022; Ong et al., 2022).

Walau bagaimanapun, faktor demografi turut
memainkan peranan penting dalam membentuk variasi niat
pusing ganti guru, walaupun kurang diberi penekanan dalam
kajian terdahulu. Ciri-ciri seperti umur, pengalaman
mengajar, jantina, lokasi sekolah dan status perkahwinan
berpotensi mempengaruhi pengalaman kerja, kesejahteraan
psikologi serta kecenderungan untuk kekal dalam profesion.
Sebagai contoh, Kafumbu et al. (2019) menunjukkan bahawa
umur dan pengalaman kerja bertindak sebagai moderator
dalam hubungan antara kepuasan kerja dan niat pusing ganti,
manakala dapatan Ingersoll (2003) dan Sorensen et al.
(2020) menekankan kepentingan pengalaman dan sokongan
organisasi dalam mengekalkan guru. Oleh itu, analisis faktor
demografi secara deskriptif adalah signifikan bagi
memahami profil guru yang berbeza dari segi tahap
mindfulness, daya tahan, iklim organisasi sekolah,
kesejahteraan psikologi dan niat pusing ganti, seterusnya
membantu merangka intervensi yang lebih bersasar dalam
konteks pendidikan di Malaysia.

Kesejahteraan Psikologi Guru

Kesejahteraan psikologi merujuk kepada keadaan
individu yang berfungsi secara positif dalam kehidupan
seharian, dengan keupayaan menerima diri sendiri dan
pengalaman hidup lampau, menjalin hubungan sosial yang



International Journal of Future Education and Advances (IJFEA)

elSSN 3036-003X

sihat serta memiliki autonomi dan matlamat hidup yang jelas
(Ryft, 1989). Kepentingan kesejahteraan psikologi dalam
konteks profesional turut disokong oleh kajian Jones et al.,
(2009) yang nmendapati bahawa kepuasan kerja
menyumbang secara signifikan terhadap kesejahteraan
psikologi, terutamanya dalam kalangan kaunselor Afrika dan
Amerika. Dalam bidang pendidikan, kesejahteraan psikologi
guru menjadi aspek kritikal yang menyumbang kepada
keberkesanan  profesion dan keberfungsian  sistem
pendidikan secara keseluruhan. Diener (2009) menegaskan
bahawa kesejahteraan psikologi ialah penilaian subjektif
individu terhadap kehidupannya, termasuk aspek emosi dan
kognitif. Individu yang mempunyai kesejahteraan tinggi
cenderung mengalami lebih banyak emosi positif, lebih aktif
dalam aktiviti bermakna serta menunjukkan kepuasan hidup
secara keseluruhan. Kesejahteraan ini juga berkait rapat
dengan prestasi kerja, daya tahan serta motivasi menghadapi
cabaran profesional.

Dalam konteks pekerjaan, tekanan kerja sering dikenal
pasti sebagai faktor yang mengganggu kesejahteraan
psikologi. Reynolds (1997) menyatakan bahawa
ketidakseimbangan kesejahteraan boleh timbul akibat
tekanan berlebihan, yang membawa kepada kemurungan,
ketidakhadiran kerja dan penurunan prestasi. Justeru, strategi
pengurusan stres dan kesejahteraan di tempat kerja perlu
diberi perhatian dalam memastikan kesejahteraan psikologi
kekal optimum. Kesimpulannya, kesejahteraan psikologi
merupakan asas penting dalam membentuk individu yang
berdaya saing, matang dan berfungsi secara holistik dalam
kehidupan serta kerjaya. Dalam konteks pendidikan,
kesejahteraan guru bukan sahaja memberi manfaat kepada
individu tersebut, malah menyumbang kepada pembentukan
persekitaran pembelajaran murid yang positif dan kondusif.
Oleh itu, penekanan terhadap kesejahteraan psikologi dalam
kajian ini adalah wajar, khususnya dalam mengenal pasti
intervensi yang sesuai untuk meningkatkan kesejahteraan
golongan profesional seperti guru.

Iklim Organisasi Sekolah

Iklim organisasi sekolah merujuk kepada persepsi guru
terhadap persekitaran sosial dan profesional dalam sekolah
yang merangkumi  aspek  kepimpinan, hubungan
interpersonal, sokongan organisasi serta budaya kerja
(Spencer et al.,, 2016; Leithwood et al., 1999). Dalam
konteks ini, iklim organisasi bukan sahaja ditentukan oleh
struktur formal sekolah, tetapi juga dipengaruhi oleh
interaksi sosial, komunikasi dan nilai yang diamalkan dalam
organisasi (Hoy & Miskel, 1978; Halpin & Croft, 1963).
Kajian terdahulu menegaskan bahawa iklim organisasi
sekolah yang positif mampu meningkatkan motivasi kerja,
kepuasan kerja serta keberkesanan pengajaran guru, sekali
gus menyumbang kepada pencapaian akademik murid dan
kesihatan organisasi sekolah secara keseluruhan (Hoy, Tarter
& Kottkamp, 1991; Deal & Kennedy, 1982; Mitchell &
Nicholas, 1986). Oleh itu, pemahaman terhadap faktor yang
mempengaruhi persepsi guru terhadap iklim organisasi
adalah penting dalam usaha memperkukuh keberkesanan
institusi pendidikan.

Walau bagaimanapun, variasi persepsi terhadap iklim
organisasi sekolah tidak hanya dipengaruhi oleh faktor
struktur dan kepimpinan semata-mata, tetapi turut

dipengaruhi oleh faktor demografi guru seperti jantina,
pengalaman mengajar, lokasi sekolah dan status
perkahwinan. Perbezaan latar belakang ini berpotensi
membentuk cara guru menilai aspek kepimpinan,
komunikasi, kolaborasi dan sokongan dalam organisasi
sekolah. Sebagai contoh, guru yang lebih berpengalaman
mungkin mempunyai tahap penyesuaian yang lebih tinggi
terhadap struktur organisasi dan budaya kerja, manakala
guru baharu mungkin lebih sensitif terhadap kekangan
komunikasi dan sokongan profesional. Begitu juga,
persekitaran sekolah yang berbeza dari segi lokasi dan
sumber boleh  mempengaruhi  persepsi  terhadap
keberkesanan kepimpinan dan kolaborasi dalam organisasi
(Hoy, Tarter & Kottkamp, 1991). Oleh itu, analisis faktor
demografi secara deskriptif adalah signifikan dalam
memahami variasi persepsi terhadap iklim organisasi
sekolah, seterusnya membantu pihak pengurusan sekolah
merancang strategi yang lebih bersasar bagi mewujudkan
persekitaran kerja yang kondusif dan menyokong
kesejahteraan guru.

Daya Tahan Guru

Daya tahan guru merupakan konstruk psikologi penting
yang merujuk kepada keupayaan individu untuk
menyesuaikan diri, mengatasi tekanan serta bangkit semula
daripada cabaran dalam konteks kerjaya (Carver, 1998;
Tusaie & Dyer, 2004). Dalam perkembangan terkini, daya
tahan tidak lagi dilihat sebagai sifat statik, sebaliknya
sebagai proses dinamik yang melibatkan penyesuaian dan
pertumbuhan psikologi berterusan (Mansfield et al., 2016).
Dalam konteks pendidikan, daya tahan guru merangkumi
keupayaan mengintegrasikan sumber dalaman dan luaran
bagi menghadapi tekanan kerja seperti beban tugas, tuntutan
emosi dan perubahan dasar pendidikan (Mansfield et al.,
2016; Ainsworth et al., 2019). Kajian terdahulu secara
konsisten menunjukkan bahawa guru yang mempunyai tahap
daya tahan yang tinggi lebih mampu mengawal tekanan,
mengekalkan motivasi dan komitmen kerjaya serta
meningkatkan kualiti pengajaran (Charney, 2004; Masten,
2001; Cavioni et al., 2023). Hal ini menjadikan daya tahan
sebagai faktor pelindung yang signifikan dalam memastikan
kelangsungan dan kesejahteraan profesion perguruan.

Walau bagaimanapun, tahap daya tahan guru tidak
seragam dan berpotensi dipengaruhi oleh faktor demografi
seperti jantina, pengalaman mengajar, lokasi sekolah dan
latar belakang individu. Perbezaan ini boleh mempengaruhi
cara guru menyesuaikan diri dengan tekanan kerja serta
memanfaatkan sumber sokongan yang tersedia. Sebagai
contoh, guru yang lebih berpengalaman berkemungkinan
mempunyai kemahiran daya tindak dan strategi penyesuaian
yang lebih matang berbanding guru baharu, manakala
konteks persekitaran sekolah yang berbeza turut membentuk
pengalaman dan keupayaan daya tahan guru (Ainsworth et
al., 2019; Mansfield et al., 2016). Selain itu, ciri-ciri individu
seperti kecekapan, berdikari, kesabaran dan penerimaan
terhadap kesukaran yang digariskan dalam model daya tahan
(Wagnild, 2009) juga boleh berkembang secara berbeza
mengikut latar demografi. Justeru, analisis faktor demografi
secara deskriptif adalah signifikan dalam memahami variasi
tahap daya tahan guru, seterusnya menyediakan asas
empirikal bagi merangka intervensi yang lebih bersasar

dalam meningkatkan kesejahteraan dan keberkesanan guru
dalam konteks pendidikan Malaysia.

Mindfulness Guru

Mindfulness merujuk kepada keupayaan individu
memberi perhatian secara sedar terhadap pengalaman
semasa tanpa membuat penghakiman (Kabat-Zinn, 1994),
dan dalam konteks psikologi moden, ia dilihat sebagai
keupayaan meta-kognitif yang melibatkan kesedaran dan
kawalan perhatian terhadap pemikiran serta emosi (Bishop
et al., 2004; Baer et al., 2003). Dalam bidang pendidikan,
khususnya dalam kalangan guru, trait mindfulness iaitu
kecenderungan stabil individu untuk kekal sedar dalam
kehidupan seharian (Brown & Ryan, 2003) telah dikenal
pasti sebagai faktor penting yang menyumbang kepada
kesejahteraan psikologi dan keberkesanan pengajaran.
Kajian terdahulu menunjukkan bahawa guru yang
mempunyai tahap mindfulness yang tinggi lebih mampu
mengawal tekanan, mengurus emosi secara adaptif serta
mewujudkan persekitaran pembelajaran yang kondusif
(Jennings, 2015; Lomas et al., 2017). Selain itu, mindfulness
juga berkait secara positif dengan kepuasan kerja dan
prestasi, serta berkait secara negatif dengan tekanan dan
keletihan emosi (Mesmer-Magnus et al., 2017; Goyal et al.,
2014), sekali gus menegaskan peranannya sebagai faktor
pelindung dalam profesion perguruan.

Walau bagaimanapun, tahap mindfulness guru tidak
bersifat homogen dan berpotensi dipengaruhi oleh faktor
demografi seperti jantina, pengalaman mengajar, lokasi
sekolah dan latar belakang individu. Perbezaan ini boleh
mempengaruhi  keupayaan guru untuk mengekalkan
kesedaran masa kini serta mengawal tindak balas emosi
dalam persekitaran kerja yang mencabar. Sebagai contoh,
guru yang lebih  berpengalaman  berkemungkinan
mempunyai tahap kesedaran kendiri dan kawalan emosi
yang lebih tinggi hasil daripada pendedahan berterusan
kepada situasi pengajaran yang kompleks, manakala faktor
persekitaran sekolah juga boleh membentuk tahap
mindfulness melalui tekanan kerja dan sokongan organisasi
yang berbeza (Glomb et al., 2011; Good et al., 2016). Selain
itu, perbezaan konteks budaya dan pengalaman individu
turut mempengaruhi bagaimana mindfulness dibentuk dan
diamalkan dalam kalangan guru (Siegel et al., 2009;
Dimidjian & Segal, 2015).

Justeru, analisis faktor demografi secara deskriptif
adalah penting bagi memahami variasi tahap mindfulness
guru, seterusnya menyediakan asas empirikal untuk
merangka intervensi yang lebih bersasar dalam
meningkatkan kesejahteraan psikologi dan keberkesanan
pengajaran dalam konteks pendidikan Malaysia.

Iv. METODOLOGI KAJIAN

Metodologi bagi kajian yang dijalankan adalah seperti
berikut:

Reka Bentuk Kajian
Kajian ini menggunakan pendekatan kuantitatif dengan

reka bentuk tinjauan deskriptif bagi meneliti perbezaan tahap
mindfulness, daya tahan, iklim organisasi sekolah,

kesejahteraan psikologi dan niat pusing ganti guru
berdasarkan faktor demografi dalam konteks pendidikan di
Malaysia. Reka bentuk kuantitatif dipilih kerana sesuai
untuk memperoleh data secara sistematik daripada sampel
yang besar serta membolehkan analisis perbandingan
dilakukan secara objektif terhadap pemboleh ubah yang
dikaji. Pendekatan deskriptif pula digunakan bagi
menghuraikan pola umum dan variasi tahap konstruk kajian
berdasarkan ciri-ciri demografi guru seperti jenis sekolah,
jantina, pengalaman mengajar, lokasi sekolah dan status
perkahwinan.

Populasi dan Sampel Kajian

Populasi kajian terdiri daripada guru sekolah rendah
dan sekolah menengah di bawah Kementerian Pendidikan
Malaysia ~ (KPM).  Pemilihan  sampel  dilakukan
menggunakan kaedah pensampelan rawak berstrata
mengikut nisbah jumlah populasi guru setiap negeri. Kaedah
ini dipilih kerana mampu meningkatkan kebolehpercayaan
dapatan serta mengurangkan bias pemilihan sampel. Seramai
479 orang guru telah terlibat dalam kajian ini yang
merangkumi guru sekolah rendah dan sekolah menengah
dari seluruh Malaysia. Saiz sampel ini memenuhi analisis
statistik berdasarkan formula Cochran bagi populasi berskala
besar.

Instrumen Kajian

Kajian ini menggunakan borang soal selidik berstruktur
yang terdiri daripada dua bahagian utama. Bahagian A
mengandungi maklumat demografi responden yang meliputi
jantina, jenis sekolah, pengalaman mengajar, lokasi sekolah
dan status perkahwinan. Bahagian B pula mengandungi
instrumen pengukuran bagi lima konstruk utama kajian.
Mindfulness diukur menggunakan Mindful Attention
Awareness Scale (MAAS) yang dibangunkan oleh Brown
dan Ryan (2003), manakala daya tahan diukur menggunakan
Brief Resilience Scale (BRS) oleh Smith et al. (2008). Iklim
organisasi sekolah diukur menggunakan Organizational
Climate Description Questionnaire (OCDQ) oleh Hoy,
Tarter dan Kottkamp (1991), kesejahteraan psikologi diukur
menggunakan Ryff's Psychological Well-Being Scale (PWB)
oleh Ryff (1989), dan niat pusing ganti menggunakan
Turnover Intention Scale (TI1S-15) oleh Bothma & Roodt
(2013). Kesemua instrumen telah diadaptasi berdasarkan
konteks pendidikan Malaysia dan melalui proses pengesahan
bahasa dan kandungan oleh pakar.

Prosedur Pengumpulan Data

Pengumpulan data dijalankan secara poslaju melalui
edaran borang soal selidik kepada guru-guru sekolah rendah
dan menengah di seluruh Malaysia dengan kerjasama pihak
Jabatan Pendidikan Negeri (JPN) dan pentadbir sekolah.
Sebelum pengumpulan data dijalankan, kebenaran
penyelidikan diperoleh daripada pihak berkaitan dan semua
responden dimaklumkan tentang tujuan kajian, kerahsiaan
maklumat serta hak mereka untuk menarik diri daripada
kajian pada bila-bila masa. Penyertaan responden adalah
secara sukarela dan semua data yang diperoleh digunakan
hanya untuk tujuan akademik dan penyelidikan.

Data kajian dianalisis menggunakan perisian Statistical
Package for the Social Sciences (SPSS). Analisis deskriptif
iaitu min dan sisihan piawai digunakan bagi menghuraikan
profil responden serta perbezaan tahap bagi setiap konstruk
kajian berdasarkan faktor demografi. Analisis ini
membolehkan perbandingan dibuat bagi mengenal pasti
variasi tahap mindfulness, daya tahan, iklim organisasi
sekolah, kesejahteraan psikologi dan niat pusing ganti guru
berdasarkan ciri-ciri demografi yang dikaji.

V. DAPATAN KAJIAN
Dapatan kajian adalah seperti berikut:

Perbezaan Tahap Mindfulness Guru Berdasarkan Jenis
Sekolah, Jantina, Pengalaman Mengajar dan Status
Perkahwinan

Analisis  deskriptif menunjukkan bahawa tahap
mindfulness guru memperlihatkan variasi mengikut faktor
demografi yang dikaji. Berdasarkan jenis sckolah, guru
sekolah rendah (SK) merekodkan skor min mindfulness yang
lebih tinggi (M = 3.78) berbanding guru sekolah menengah
(SMK) (M = 3.65). Dapatan ini menunjukkan bahawa guru
sekolah rendah mempunyai kecenderungan yang lebih tinggi
untuk mengekalkan kesedaran kendiri dan kawalan emosi
dalam melaksanakan tugas profesional. Dari sudut jantina,
perbezaan skor min antara guru lelaki dan perempuan adalah
kecil, dengan guru lelaki menunjukkan skor yang sedikit
lebih tinggi (M = 3.73) berbanding guru perempuan (M =
3.72).

Walau bagaimanapun, perbezaan tersebut tidak
menunjukkan jurang yang ketara. Berdasarkan pengalaman
mengajar, guru berpengalaman lebih 20 tahun mencatatkan
tahap mindfulness tertinggi (M = 3.87), manakala guru
berpengalaman 6 hingga 10 tahun menunjukkan skor paling
rendah (M = 3.52). Pola ini menggambarkan bahawa tempoh
pengalaman dalam profesion berpotensi menyumbang
kepada perkembangan kematangan emosi dan keupayaan
regulasi kendiri guru. Dari segi status perkahwinan pula,
guru berkahwin menunjukkan tahap mindfulness yang lebih
tinggi (M = 3.76) berbanding guru bujang (M = 3.52). Jadual
1 menunjukkan perbezaan tahap mindfulness guru
berdasarkan faktor demografi yang dikaji.

JADUAL 1: PERBEZAAN TAHAP MINDFULNESS GURU
BERDASARKAN FAKTOR DEMOGRAFI

Faktor Demografi ~ Kategori Min
Jenis Sekolah Sekolah Kebangsaan (SK) 3.78
Sekolah Menegah Kebangsaan (SMK)  3.65
Jantina Lelaki 3.73
Perempuan 3.72
Pengalaman 1-5 tahun 3.65
Mengajar 6—-10 tahun 3.52
11-15 tahun 3.71
1620 tahun 3.69
> 20 tahun 3.87
Status Berkahwin 3.76
Perkahwinan Bujang 3.52

Perbezaan Tahap Daya Tahan Guru Berdasarkan Jenis
Sekolah, Jantina, Pengalaman Mengajar dan Status
Perkahwinan

Dapatan kajian menunjukkan bahawa tahap daya tahan
guru turut berbeza mengikut faktor demografi tertentu. Guru
sekolah rendah (SK) mencatatkan tahap daya tahan yang
lebih tinggi (M = 4.06) berbanding guru sekolah menengah
(SMK) (M = 3.93). Keadaan ini menunjukkan bahawa guru
sekolah rendah mempunyai kecenderungan yang lebih baik
dalam menyesuaikan diri dengan tekanan kerja dan cabaran
organisasi. Perbezaan berdasarkan jantina pula didapati
kecil, dengan guru lelaki merekodkan skor min daya tahan
yang sedikit lebih tinggi (M = 4.03) berbanding guru
perempuan (M = 3.99).

Dari aspek pengalaman mengajar, guru yang
mempunyai pengalaman antara 11 hingga 15 tahun
mencatatkan tahap daya tahan tertinggi (M = 4.14),
manakala guru baharu dengan pengalaman 1 hingga 5 tahun
menunjukkan skor yang lebih rendah (M = 3.83). Dapatan
ini menunjukkan bahawa pengalaman kerja berpotensi
membantu guru membina strategi penyesuaian dan daya
tindak yang lebih berkesan dalam menghadapi tekanan
profesion. Berdasarkan status perkahwinan, guru berkahwin
turut menunjukkan tahap daya tahan yang lebih tinggi (M =
4.03) berbanding guru bujang (M 3.85). Jadual 2
menunjukkan perbezaan tahap daya tahan guru berdasarkan
faktor demografi yang dikaji.

JADUAL 2: PERBEZAAN TAHAP DAYA TAHAN GURU
BERDASARKAN FAKTOR DEMOGRAFI

Faktor Demografi ~ Kategori Min
Jenis Sekolah Sekolah Kebangsaan (SK) 4.06
Sekolah Menengah Kebangsaan (SMK) 3.93
Jantina Lelaki 4.03
Perempuan 3.99
Pengalaman 1-5 tahun 3.83
Mengajar 6-10 tahun 3.93
11-15 tahun 4.14
1620 tahun 3.89
>20 tahun 4.07
Status Berkahwin 4.03
Perkahwinan Bujang 3.85

Perbezaan Tahap Iklim Organisasi Sekolah Berdasarkan
Jenis Sekolah, Jantina, Pengalaman Mengajar dan Status
Perkahwinan

Analisis menunjukkan bahawa persepsi guru terhadap
iklim organisasi sekolah berbeza mengikut kategori
demografi yang dikaji. Guru sekolah rendah (SK)
merekodkan skor min yang lebih tinggi bagi iklim organisasi
sekolah positif (M = 4.00) berbanding guru sekolah
menengah (SMK) (M = 3.83). Dapatan ini memberi
gambaran bahawa guru sekolah rendah mempunyai persepsi
yang lebih positif terhadap suasana kerja, sokongan
organisasi dan hubungan profesional di sekolah. Perbezaan
berdasarkan jantina didapati amat kecil, dengan guru
perempuan menunjukkan skor min yang sedikit lebih tinggi
(M =3.92) berbanding guru lelaki (M =3.91).

Berdasarkan pengalaman mengajar, guru
berpengalaman lebih 20 tahun menunjukkan persepsi paling
positif terhadap iklim organisasi sekolah (M = 3.98),

manakala guru berpengalaman 6 hingga 10 tahun
mencatatkan skor terendah (M = 3.83). Hal ini demikian
kerana, guru yang berpengalaman dapat menyesuaikan diri
dengan lebih baik berbanding guru muda. Dari aspek status
perkahwinan pula, guru berkahwin merekodkan tahap iklim
organisasi sekolah yang lebih tinggi (M = 3.94) berbanding
guru bujang (M = 3.80). Secara keseluruhannya, dapatan ini
menunjukkan bahawa kestabilan pengalaman profesional
dan kehidupan peribadi mungkin mempengaruhi persepsi
guru terhadap persekitaran organisasi sekolah. Jadual 3
menunjukkan perbezaan tahap Iklim Organisasi Sekolah
Positif berdasarkan faktor demografi yang dikaji.

JADUAL 3: PERBEZAAN TAHAP IKLIM ORGANISASI
SEKOLAH BERDASARKAN FAKTOR DEMOGRAFI

Faktor Demografi  Kategori Min

Jenis Sekolah Sekolah Kebangsaan (SK) 4.00

Sekolah Menengah Kebangsaan (SMK) 3.83

Jantina Lelaki 391

Perempuan 3.92

Pengalaman 1-5 tahun 3.91

Mengajar 6-10 tahun 3.83

11-15 tahun 3.89

1620 tahun 3.92

>20 tahun 3.98

Status Berkahwin 3.94

Perkahwinan Bujang 3.80
Perbezaan  Tahap Kesejahteraan  Psikologi Guru
Berdasarkan Jenis Sekolah, Jantina, Pengalaman

Mengajar dan Status Perkahwinan

Dapatan  kajian menunjukkan bahawa tahap

kesejahteraan psikologi guru turut memperlihatkan variasi
berdasarkan faktor demografi. Guru sekolah rendah (SK)
mencatatkan tahap kesejahteraan psikologi yang lebih tinggi
(M =4.08) berbanding guru sekolah menengah (SMK) (M =
3.94). Dapatan ini menggambarkan bahawa guru sekolah
rendah cenderung mempunyai kestabilan emosi dan
kepuasan kerja yang lebih baik berbanding guru sekolah
menengah. Perbandingan berdasarkan jantina menunjukkan
bahawa guru perempuan merckodkan skor kesejahteraan
psikologi yang sedikit lebih tinggi (M = 4.02) berbanding
guru lelaki (M = 3.99).

Berdasarkan pengalaman mengajar, guru
berpengalaman lebih 20 tahun menunjukkan tahap
kesejahteraan psikologi tertinggi (M = 4.08), manakala guru
berpengalaman 6 hingga 10 tahun mencatatkan tahap yang
lebih rendah (M = 3.94). Dari segi status perkahwinan, guru
berkahwin turut menunjukkan tahap kesejahteraan psikologi
yang lebih tinggi (M = 4.03) berbanding guru bujang (M =
3.92). Dapatan ini menunjukkan bahawa pengalaman
profesional dan sokongan sosial berpotensi memainkan
peranan penting dalam memperkukuh kesejahteraan
psikologi guru. Jadual 4 menunjukkan perbezaan tahap
kesejahteraan psikologi guru berdasarkan faktor demografi
yang dikaji.

JADUAL 4: PERBEZAAN TAHAP KESEJAHTERAAN
PSIKOLOGI GURU BERDASARKAN FAKTOR DEMOGRAFI

Faktor Demografi Kategori Min
Jenis Sekolah Sekolah Kebangsaan 4.08
Sekolah Menengah Kebangsaan 3.94

Jantina Lelaki 3.99
Perempuan 4.02
Pengalaman Mengajar  1-5 tahun 3.95
6-10 tahun 3.94
11-15 tahun 4.02
16-20 tahun 3.98
>20 tahun 4.08
Status Perkahwinan Berkahwin 4.03
Bujang 3.92

Perbezaan Tahap Niat Pusing Ganti Guru Berdasarkan
Jenis Sekolah, Jantina, Pengalaman Mengajar dan Status
Perkahwinan

Analisis deskriptif menunjukkan bahawa tahap niat
pusing ganti guru berbeza mengikut faktor demografi. Guru
sekolah menengah (SMK) mencatatkan skor min niat pusing
ganti yang lebih tinggi (M = 2.34) berbanding guru sekolah
rendah (SK) (M = 2.12). Dapatan ini menunjukkan bahawa
guru sekolah menengah mempunyai kecenderungan yang
lebih tinggi untuk meninggalkan profesion perguruan. Dari
aspek jantina, guru lelaki menunjukkan tahap niat pusing
ganti yang lebih tinggi (M = 2.36) berbanding guru
perempuan (M = 2.18).

Berdasarkan pengalaman mengajar, guru
berpengalaman 6 hingga 10 tahun merekodkan tahap niat
pusing ganti tertinggi (M 2.54), manakala guru
berpengalaman lebih 20 tahun menunjukkan tahap paling
rendah (M = 2.06). Keadaan ini mencerminkan bahawa guru
pertengahan kerjaya mungkin berhadapan dengan tekanan
dan konflik kerjaya yang lebih tinggi berbanding guru senior.
Dari segi status perkahwinan pula, guru bujang
menunjukkan tahap niat pusing ganti yang lebih tinggi (M =
2.41) berbanding guru berkahwin (M = 2.19). Secara
keseluruhannya, dapatan ini menunjukkan bahawa
kestabilan pengalaman kerjaya dan sokongan sosial
berpotensi mempengaruhi kecenderungan guru untuk terus
kekal dalam profesion perguruan. Jadual 5 menunjukkan
perbezaan tahap niat pusing ganti guru berdasarkan faktor
demografi yang dikaji.

JADUAL 5: PERBEZAAN TAHAP NIAT PUSING GANTI GURU
BERDASARKAN FAKTOR DEMOGRAFI

Faktor Demografi ~ Kategori Min
Jenis Sekolah Sekolah Kebangsaan (SK) 2.12
Sekolah Menengah Kebangsaan (SMK) 2.34
Jantina Lelaki 2.36
Perempuan 2.18
Pengalaman 1-5 tahun 2.25
Mengajar 6-10 tahun 2.54
11-15 tahun 2.27
16-20 tahun 2.17
>20 tahun 2.06
Status Berkahwin 2.19
Perkahwinan Bujang 241
VI PERBINCANGAN

Dapatan kajian menunjukkan bahawa tahap mindfulness
guru berbeza mengikut faktor demografi iaitu jenis sekolah,
pengalaman mengajar dan status perkahwinan. Guru sekolah
rendah didapati mencatatkan tahap mindfulness yang lebih
tinggi berbanding guru sekolah menengah. Keadaan ini
berkemungkinan dipengaruhi oleh persekitaran kerja
sekolah rendah yang lebih fleksibel dan kurang
berorientasikan tekanan peperiksaan berbanding sekolah

menengah. Dalam konteks ini, guru sekolah rendah
berpeluang memberi tumpuan kepada pembangunan emosi
dan tingkah laku murid secara lebih menyeluruh, sekali gus
membantu meningkatkan kesedaran kendiri dan kestabilan
emosi dalam melaksanakan tugas profesional. Dapatan ini
selari dengan kajian Song et al. (2021), Lee et al. (2021) serta
Tumanggor dan Daryo (2021) yang menunjukkan bahawa
mindfulness berkait rapat dengan penglibatan Kkerja,
kestabilan emosi dan kepuasan kerja guru. Selain itu, Hsich
et al. (2021) turut menegaskan bahawa mindfulness
berfungsi sebagai mekanisme perlindungan terhadap
keletihan emosi dan tekanan kerja.

Perbezaan berdasarkan pengalaman mengajar pula
memperlihatkan bahawa guru yang lebih berpengalaman
menunjukkan tahap mindfulness yang lebih tinggi
berbanding guru pertengahan kerjaya. Keadaan ini
mencerminkan bahawa tempoh pengalaman dalam profesion
membantu guru membina kemahiran regulasi emosi,
kematangan profesional dan keupayaan refleksi kendiri
secara lebih berkesan. Sebaliknya, guru yang berada pada
fasa  pertengahan kerjaya berkemungkinan masih
berhadapan dengan konflik antara tuntutan profesion,
pencapaian kerjaya dan keseimbangan kehidupan peribadi.
Dari aspek status perkahwinan, guru berkahwin mencatatkan
tahap mindfulness yang lebih tinggi berbanding guru bujang.
Sokongan emosi dan sosial daripada pasangan dipercayai
membantu guru mengurus tekanan kerja secara lebih adaptif.
Walau bagaimanapun, perbezaan berdasarkan jantina
didapati kecil, menunjukkan bahawa faktor gender bukan
penentu utama kepada tahap mindfulness guru dalam
konteks pendidikan Malaysia.

Konstruk daya tahan pula menunjukkan bahawa guru
sekolah rendah mempunyai tahap daya tahan yang lebih
tinggi berbanding guru sekolah menengah. Dapatan ini
memberi gambaran bahawa guru sekolah rendah lebih
berupaya menyesuaikan diri dengan tekanan kerja dan
cabaran organisasi dalam profesion perguruan. Keadaan ini
mungkin dipengaruhi oleh struktur tugas sekolah rendah
yang lebih stabil serta hubungan interpersonal yang lebih
rapat dalam organisasi sekolah. Dapatan tersebut
menyokong kajian Jin et al. (2025) dan Hascher et al. (2021)
yang menegaskan bahawa daya tahan berfungsi sebagai
mekanisme perlindungan penting dalam membantu guru
mengurus tekanan kerja dan mengekalkan kesejahteraan
psikologi.

Dari segi pengalaman mengajar, guru yang mempunyai
pengalaman antara 11 hingga 15 tahun menunjukkan tahap
daya tahan tertinggi. Pola ini menunjukkan bahawa
pengalaman kerja memainkan peranan penting dalam
membentuk kecekapan daya tindak dan kestabilan emosi
guru. Guru yang telah lama berkhidmat berkemungkinan
mempunyai strategi penyesuaian yang lebih matang dalam
menghadapi cabaran profesion. Sebaliknya, guru baharu
menunjukkan tahap daya tahan yang lebih rendah kerana
masih berada pada fasa penyesuaian terhadap tuntutan kerja
dan budaya organisasi sekolah. Dapatan ini konsisten dengan
pandangan Razak dan Kutty (2021) serta Zain dan Shaffiee
(2023) yang menekankan bahawa daya tahan guru
berkembang melalui pengalaman profesional dan sokongan
organisasi yang berterusan. Dari aspek status perkahwinan,
guru berkahwin menunjukkan tahap daya tahan yang lebih
tinggi berbanding guru bujang, sekali gus mengukuhkan

58

Vol. 3 Issue 2, 2026

peranan sokongan sosial dalam membantu guru menghadapi
tekanan pekerjaan secara lebih efektif.

Dapatan kajian juga turut menunjukkan bahawa guru
sekolah rendah mempunyai persepsi yang lebih positif
terhadap iklim organisasi sekolah berbanding guru sekolah
menengah. Keadaan ini berkemungkinan dipengaruhi oleh
budaya kerja sekolah rendah yang lebih kolaboratif,
hubungan interpersonal yang lebih rapat dan struktur
organisasi yang kurang kompetitif. Sebaliknya, guru sekolah
menengah sering berhadapan dengan tekanan pencapaian
akademik, pengurusan disiplin murid dan tuntutan
pentadbiran yang lebih kompleks. Dapatan ini menyokong
kajian Lei et al. (2024) yang menegaskan bahawa iklim
organisasi yang positif berupaya meningkatkan kepuasan
kerja dan komitmen terhadap organisasi. Perbezaan
berdasarkan pengalaman mengajar menunjukkan bahawa
guru senior mempunyai persepsi yang lebih positif terhadap
iklim organisasi sekolah berbanding guru pertengahan
kerjaya. Guru yang lebih berpengalaman berkemungkinan
mempunyai hubungan profesional yang lebih kukuh dengan
pentadbir dan rakan sekerja serta lebih memahami budaya
organisasi sekolah. Sebaliknya, guru pertengahan kerjaya
mungkin lebih sensitif terhadap tekanan organisasi dan
tuntutan kerja.

Dari segi status perkahwinan, guru berkahwin
menunjukkan persepsi yang lebih positif terhadap iklim
organisasi sekolah berbanding guru bujang. Keadaan ini
menunjukkan bahawa kestabilan emosi dan sokongan sosial
berpotensi mempengaruhi cara guru menilai suasana kerja
dan hubungan organisasi. Dapatan ini turut selari dengan
kajian Casely-Hayford et al. (2024) dan Hardjo et al. (2020)
yang menegaskan bahawa persekitaran kerja yang

menyokong memainkan  peranan  penting dalam
meningkatkan kesejahteraan dan pengekalan tenaga
pengajar.

Kesejahteraan Psikologi guru pula memperlihatkan
bahawa guru sekolah rendah menunjukkan tahap
kesejahteraan psikologi yang lebih tinggi berbanding guru
sekolah menengah. Perbezaan ini menggambarkan bahawa
tekanan kerja dan tuntutan organisasi yang lebih kompleks
di sekolah menengah berpotensi mempengaruhi kestabilan
emosi dan kesejahteraan guru. Guru sekolah rendah pula
dilihat mempunyai keseimbangan kerja yang lebih baik serta
hubungan sosial yang lebih positif dalam organisasi sekolah.
Dapatan ini menyokong pandangan Zhou et al. (2024) yang
menunjukkan bahawa kesejahteraan psikologi berkait rapat
dengan penglibatan kerja dan komitmen terhadap profesion.

Dari sudut pengalaman mengajar, guru yang lebih
berpengalaman menunjukkan tahap kesejahteraan psikologi
yang lebih tinggi berbanding guru pertengahan kerjaya.
Situasi ini mencerminkan bahawa pengalaman profesional
membantu guru membina keyakinan diri, kestabilan emosi
dan kecekapan pengurusan tekanan secara lebih berkesan.
Guru  pertengahan kerjaya pula berkemungkinan
menghadapi tekanan berkaitan peningkatan tanggungjawab
profesional dan cabaran keseimbangan kehidupan kerja.
Dari aspek status perkahwinan, guru berkahwin turut
menunjukkan tahap kesejahteraan psikologi yang lebih
tinggi berbanding guru bujang. Sokongan emosi dan sosial
daripada pasangan dipercayai membantu guru mengekalkan
kestabilan psikologi dalam menghadapi cabaran profesion.
Dapatan ini selari dengan kajian Dreer (2023) dan

Farahmandpour et al. (2025) yang menekankan bahawa
kesejahteraan psikologi dipengaruhi oleh gabungan faktor
individu dan sokongan organisasi yang berterusan.

Tahap niat pusing ganti guru sekolah menengah adalah
lebih tinggi berbanding guru sekolah rendah. Keadaan ini
memberi gambaran bahawa tekanan kerja, tuntutan
akademik dan beban pentadbiran di sekolah menengah
berpotensi meningkatkan kecenderungan guru untuk
meninggalkan profesion. Dapatan tersebut konsisten dengan
kajian Lei et al. (2024) dan Casely-Hayford et al. (2024)
yang menunjukkan bahawa persekitaran kerja yang kurang
kondusif meningkatkan risiko pusing ganti dalam kalangan
tenaga pengajar. Dari aspek pengalaman mengajar, guru
pertengahan kerjaya didapati mencatatkan tahap niat pusing
ganti tertinggi, manakala guru senior menunjukkan tahap
yang paling rendah. Fenomena ini mencerminkan bahawa
guru pertengahan kerjaya mungkin berhadapan dengan
konflik antara aspirasi kerjaya, tuntutan organisasi dan
keseimbangan kehidupan peribadi. Dalam perspektif Teori
Penentuan Kendiri, keadaan ini berlaku apabila keperluan
asas psikologi seperti autonomi, kompetensi dan
keterhubungan tidak dipenuhi secara optimum. Sebaliknya,
guru senior yang telah mencapai kestabilan profesional dan
identiti kerjaya yang lebih kukuh cenderung menunjukkan
komitmen yang lebih tinggi terhadap profesion perguruan.
Dari segi status perkahwinan pula, guru bujang
menunjukkan tahap niat pusing ganti yang lebih tinggi
berbanding guru berkahwin. Dapatan ini menunjukkan
bahawa sokongan sosial dan kestabilan kehidupan peribadi
berpotensi mengurangkan kecenderungan guru untuk
meninggalkan profesion. Secara keseluruhannya, dapatan
kajian mengukuhkan hujah bahawa faktor psikologi individu
dan persekitaran organisasi saling berinteraksi dalam
mempengaruhi pengekalan guru dalam sistem pendidikan.

VIL. IMPLIKASI, CADANGAN KAJIAN
LANJUTAN DAN KESIMPULAN
Implikasi Kajian

Dapatan kajian ini memberikan beberapa implikasi
penting terhadap bidang psikologi pendidikan, pengurusan
organisasi sekolah dan pembangunan dasar pendidikan,
khususnya dalam konteks transformasi pendidikan era
digital dan kecerdasan buatan (Al). Secara teoritikal, kajian
ini mengukuhkan kepentingan gabungan faktor intrapersonal
dan faktor organisasi dalam menjelaskan kesejahteraan
psikologi serta niat pusing ganti guru. Penemuan bahawa
mindfulness, daya tahan dan iklim organisasi sekolah berkait
dengan tahap kesejahteraan psikologi serta kecenderungan
guru untuk kekal dalam profesion menyokong andaian utama
Model Tuntutan-Sumber Kerja (JD-R) dan Teori Penentuan
Kendiri (SDT). Kajian ini secara tidak langsung
memperlihatkan bahawa kesejahteraan psikologi guru tidak
boleh difahami secara terpisah daripada konteks organisasi
dan pengalaman profesional mereka.

Dari sudut praktikal, dapatan kajian menunjukkan
bahawa kumpulan guru tertentu seperti guru sekolah
menengah, guru pertengahan kerjaya dan guru bujang lebih
cenderung menunjukkan tahap kesejahteraan psikologi yang
lebih rendah serta niat pusing ganti yang lebih tinggi.
Penemuan ini penting bagi membantu pihak Kementerian

Pendidikan Malaysia dan pentadbir sekolah mengenal pasti
kumpulan guru yang memerlukan sokongan secara lebih
bersasar. Program pembangunan profesional yang
memfokuskan pengurusan emosi, mindfulness, daya tahan
dan keseimbangan kehidupan kerja boleh dipertingkatkan,
khususnya kepada guru yang berada pada fasa kerjaya yang
lebih berisiko mengalami tekanan kerja. Selain itu, dapatan
berkaitan iklim organisasi sekolah menunjukkan bahawa
persekitaran kerja yang menyokong, kolaboratif dan
demokratik  memainkan  peranan  penting dalam
meningkatkan kesejahteraan guru dan mengurangkan
kecenderungan meninggalkan profesion. Oleh itu, usaha
memperkukuh budaya organisasi sekolah yang positif perlu
diberikan perhatian secara berterusan.

Dalam konteks pendidikan era Al dan pendigitalan,
kajian ini turut memberikan implikasi bahawa perubahan
teknologi dalam pendidikan perlu diseimbangkan dengan
perhatian terhadap kesejahteraan psikologi guru. Guru yang
berhadapan dengan tekanan penyesuaian teknologi secara
berterusan tanpa sokongan organisasi yang mencukupi
berpotensi mengalami keletihan emosi dan penurunan
komitmen terhadap profesion. Sehubungan itu, latihan
berkaitan kompetensi digital dan penggunaan Al dalam
pendidikan perlu dirancang secara lebih humanistik dengan
mengambil kira keperluan psikologi dan kapasiti adaptasi
guru. Pendekatan ini penting bagi memastikan transformasi
digital pendidikan tidak hanya menumpukan aspek teknologi
semata-mata, tetapi turut mengekalkan kesejahteraan dan
kelestarian tenaga pengajar dalam sistem pendidikan negara.

Cadangan Kajian Lanjutan

Kajian ini membuka ruang kepada beberapa cadangan
penyelidikan lanjutan bagi memperkukuh pemahaman
berkaitan kesejahteraan psikologi dan niat pusing ganti guru
dalam konteks pendidikan semasa. Pertama, kajian
mendatang dicadangkan menggunakan reka bentuk
longitudinal bagi meneliti perubahan tahap mindfulness,
daya tahan, kesejahteraan psikologi dan niat pusing ganti
guru secara merentas masa. Pendekatan ini penting untuk
memahami  bagaimana perubahan tuntutan kerja,
pengalaman profesional dan transformasi pendidikan digital
mempengaruhi  perkembangan psikologi guru secara
berterusan. Kedua, kajian lanjutan dicadangkan untuk
meneliti peranan pemboleh ubah lain yang berpotensi
mempengaruhi kesejahteraan psikologi dan niat pusing ganti
guru seperti lesu upaya, efikasi kendiri, kepuasan kerja,
kepimpinan sekolah, beban kerja digital dan kompetensi
teknologi guru. Dalam era Al dan pendigitalan pendidikan,
faktor berkaitan kesediaan digital dan penerimaan teknologi
dijangka menjadi semakin signifikan dalam mempengaruhi
pengalaman kerja guru. Oleh itu, pengintegrasian konstruk
berkaitan teknologi pendidikan dapat memperluas lagi
pemahaman terhadap cabaran profesion perguruan masa
kini.

Selain itu, kajian berbentuk campuran (mixed-method)
juga dicadangkan bagi mendapatkan pemahaman yang lebih
mendalam tentang pengalaman psikologi guru. Pendekatan
kuantitatif semata-mata mungkin tidak dapat menjelaskan
secara menyeluruh pengalaman emosi, konflik kerja dan
cabaran adaptasi teknologi yang dihadapi oleh guru dalam
konteks sebenar. Oleh itu, penggunaan temu bual mendalam

atau kajian kes boleh membantu menghuraikan secara lebih
terperinci pengalaman guru berkaitan tekanan kerja,
kesejahteraan psikologi dan keputusan untuk kekal atau
meninggalkan profesion. Akhir sekali, kajian akan datang
juga dicadangkan untuk melibatkan sampel yang lebih
spesifik seperti guru pendidikan khas, guru sekolah
pedalaman, guru sekolah berprestasi tinggi atau guru dalam
institusi pendidikan teknikal dan vokasional. Perbezaan
konteks organisasi dan tuntutan kerja  berpotensi
menghasilkan pengalaman psikologi yang berbeza dalam
kalangan guru. Penelitian terhadap kumpulan yang lebih
khusus dapat membantu menghasilkan intervensi dan dasar
pendidikan yang lebih bersesuaian dengan keperluan sebenar
guru dalam pelbagai konteks pendidikan.

Kesimpulan

Secara  keseluruhannya, kajian ini  berjaya
menghuraikan perbezaan tahap mindfulness, daya tahan,
iklim organisasi sekolah, kesejahteraan psikologi dan niat
pusing ganti guru berdasarkan faktor demografi dalam
konteks pendidikan Malaysia di era teknologi Al. Dapatan
kajian menunjukkan bahawa guru yang mempunyai tahap
mindfulness, daya tahan dan persepsi positif terhadap iklim
organisasi sekolah yang lebih tinggi cenderung
menunjukkan tahap kesejahteraan psikologi yang lebih baik
serta kecenderungan niat pusing ganti yang lebih rendah.
Kajian ini turut memperlihatkan bahawa faktor demografi
seperti jenis sckolah, pengalaman mengajar dan status
perkahwinan memainkan peranan dalam membentuk
pengalaman psikologi dan organisasi guru.

Penemuan kajian ini mengukuhkan pandangan bahawa
kesejahteraan psikologi guru merupakan elemen penting
dalam memastikan kelestarian profesion perguruan dan
kestabilan sistem pendidikan. Dalam era pendidikan yang
semakin dipengaruhi oleh Al dan pendigitalan, guru bukan
sahaja perlu menyesuaikan diri dengan perubahan teknologi,
malah perlu mengekalkan keseimbangan emosi dan
profesional dalam menghadapi tuntutan kerja yang semakin
kompleks. Oleh itu, perhatian terhadap faktor psikologi dan
organisasi guru perlu dijadikan sebahagian daripada agenda
utama pembangunan pendidikan negara.

Secara implisit, kajian ini menunjukkan bahawa usaha
meningkatkan kesejahteraan guru tidak boleh bergantung
kepada  pendekatan individu  semata-mata, tetapi
memerlukan sokongan organisasi dan dasar pendidikan yang
lebih menyeluruh. Persekitaran kerja yang positif, hubungan
organisasi yang menyokong, peluang pembangunan
profesional serta sistem sokongan psikologi yang berkesan
merupakan antara elemen penting dalam memastikan guru
terus kekal komited terhadap profesion mereka. Sehubungan
itu, dapatan kajian ini diharapkan dapat menyumbang
kepada pengukuhan dasar dan intervensi pendidikan yang
lebih responsif terhadap kesejahteraan guru demi menjamin
kemampanan sistem pendidikan pada masa hadapan.

